
UUM ONLINE: Universiti Utara Malaysia (UUM) melalui Kolej Undang-undang, Kerajaan dan Pengajian Antarabangsa (UUM COLGIS)
menganjurkan program COLGIS Merdeka Funwalk 2026 bagi menyemarakkan semangat patriotisme sempena Sambutan Hari Kebangsaan
ke-69, semalam.

Hadir sama menyertai aktiviti berjalan kaki menyihatkan itu ialah Penolong Naib Canselor UUM COLGIS, Prof. Dr. Harlida Abdul Wahab.

Dr. Harlida berkata, program riadah yang bertujuan memupuk gaya hidup sihat itu bermula seawal jam 8.30 pagi di Foyer UUM COLGIS,
melibatkan penyertaan daripada kalangan staf pelbagai pusat pengajian di bawah kolej berkenaan.

Menurutnya, program ini bukan sahaja bertujuan memupuk kecintaan terhadap negara menerusi tema “Malaysia MADANI: Jiwa Merdeka”,
malah menjadi wadah mengeratkan silaturahim serta menggalakkan amalan hidup sihat dalam kalangan warga akademik dan pengurusan.

Peserta yang memakai pakaian bertemakan “Merdeka” menyertai aktiviti berjalan kaki santai untuk menjaga kesihatan fizikal dan
kecergasan.

Laluan program merangkumi hentian dari Bangunan UUM COLGIS, Bangunan Canselori, Bangunan Hal Ehwal Pelajar (HEP) sehingga
menyelusi denai Sungai Sintok sebelum kembali ke lokasi permulaan.

